
ચિત્રદર્શનો
૧૨૭
 






ઉચ્ચારી છે શસ્ત્ર સજવાની રણહાકલ,

વગાડ્યો છે મહાઘોષ સંગ્રામશંખ.

જગદ્ગુરૂ કૃષ્ણચન્દ્રે યે, મહાત્મન્!

શસ્ત્ર સજ્યાં હતાં એકદા કુરૂક્ષેત્રમાં,

એકદા તોડ્યાં હતાં નિ:શસ્રતાનાં વ્રત.

હસ્તિનાપુરની યુદ્ધમન્ત્રણાની એ મહાસભામાં

કેવો શોભતો હતો તે તપસ્વી?

જાણે વિષ્ણુસભાની વચ્ચે ધ્રુવકુમાર,

જાણે યદુપુરીના સિંહાસનોમાં સુદામો.



જીવનાદેશ શોધવામાં બ્રહ્મર્ષિ,

રણખેલનામાં સુભટ ક્ષત્રિય વીર,

નીતિમન્ત્રણામાં સુજ્ઞ વૈશ્યવર,

લેાકસેવાભાવમાં પરમ શૂદ્રઃ

ત્હેનામાં સૌ વર્ણ સમાયેલા છે.

વેળુકણીના તે મણિ રચે છે,

પત્થરના તે દેવ પ્રગટે છે,

શલ્યાની તે અહલ્યા કરે છે,

અસાધુના તે સાધુ ઘડે છે,

અહંકારીના તે સમર્પણી બનાવે છે.

દુ:ખિયાંનો બેલી ને વિસામો,

દાઝ્યાંના અન્તરનો આરામ,

ઘાયલના આત્માનો અમૃતૌષ ધિઃ

અનારોગ્યોનો ધનવન્તરી છે તે.

